
Prezidentimiz Sh.Mirziyoyev 2022 yil 27 iyun kuni OAV xodimlariga tabrigida 

Mamlakatimizda ommaviy axborot vositalari soni 2016 yilga nisbatan qariyb 30 foizga ortib, 

1962 taga yetganini ta’kidlab, ayniqsa xususiy media vositalari jamiyatda fikrlar xilma-xilligini 

ta’minlashda, tub islohotlarni amalga oshirishda, joylarda yo‘l qo‘yilayotgan kamchilik va 

muammolarni dadil ko‘tarib chiqishda muhim omil bo‘layotganini e’tirof etdi. Shuningdek, 

milliy axborot makonida internet nashrlarining soni so‘nggi 6 yilda salkam ikki barobarga 

ko‘payib, 677 taga yetgani alohida ta’kidlandi [1]. 

Har qanday davlatda insonparvar, adolatparvar va odil fuqarolik jamiyat barpo etish 

ko‘p jihatdan ommaviy axborot vositalari va so‘z erkinligiga berilgan e’tibor va imkoniyat 

darajasiga bog‘liq. Bu borada keyingi yillarda yurtimizda ommaviy axborot vositalari, 

nashriyotlar faoliyatini muvofiqlashtirish, matbaa faoliyatini rivojlantirish, ommaviy axborot 

vositalarining moddiy-texnikaviy bazasi va kadrlar salohiyatini mustahkamlash, so‘z va 

axborot erkinligini ta’minlash borasida qator qonun va qarorlar qabul qilinib, sohada 

mustahkam huquqiy baza yaratildi. 

O‘zbekiston Respublikasining "Оmmaviy axborot vositalari to‘g‘risida"gi qonuni 1991-

yilda qabul qilingan. Ushbu qonun bir necha bor yangilandi va 1998-yilda sezilarli o‘zgarishlar, 

jumladan 2002-yilda Qonunga "Monopollashtirishga yo‘l qo‘ymaslik" qo‘shimcha moddasi 

kiritildi. Ushbu qonunning so‘nggi tahriri 2007-yilda tasdiqlangan. 2018-yilda mazkur qonunga 

yangi o‘zgartiriishlar va qo‘shimchalar kiritildi [2]. Shuningdek, bu borada “Axborot olish 

kafolatlari va erkinligi toʻgʻrisida” (1997), “Ommaviy axborot vositalari toʻgʻrisida” (1997), 

“Jurnalistlik faoliyatini himoya kilish toʻgʻrisida” (1997), “Mualliflik huquqi va turdosh huquqlar 

toʻgʻrisida” (1996), “Noshirlik faoliyati toʻgʻrisida” (1996), “Reklama toʻgʻrisida” (1998), 

“Axborot erkinligi prinsiplari va kafolatlari toʻgʻrisida” (2002) qonunlar qabul qilingan. Ushbu 

qonunlarning asosiy maqsadi Oʻzbekistonda soʻz erkinligini taʼminlash kafolatlariga, har 

kimning axborotni erkin va moneliksiz izlash, olish, tekshirish, tarqatish, foydalanish va saqlash 

huquqlarini roʻyobga chiqarishga qaratilgandir.Bu borada  

Qonunga ko‘ra ommaviy axborot vositalarini ro‘yxatdan o‘tkazish tartibi O‘zbekiston 

Respublikasi Vazirlar Mahkamasi tomonidan belgilanadi. Muassisning ommaviy axborot 

vositasini ro‘yxatdan o‘tkazish to‘g‘risidagi arizasi ro‘yxatdan o‘tkazuvchi organ tomonidan o‘n 

besh kunlik muddatda ko‘rib chiqilishi kerakligi belgilandi. 

Dastlab so‘z va axborot erkinligini ta’minlash O‘zbekiston Respublikasi 

Konstitutsiyasining 29-moddasida belgilab berildi. Asosiy Qomus inson huquq va 

erkinliklarining kafolati sifatida har kimning fikrlash, so‘z va e’tiqod erkinligi huquqidan 

foydalanishini mustahkamlab qo‘ydi. Jumladan, unda: “Har kim fikrlash, so‘z va e’tiqod erkinligi 

huquqiga ega. Har kim o‘zi istagan axborotni izlash, olish va uni tarqatish huquqiga ega, 

amaldagi konstitutsiyaviy tuzumga qarshi qaratilgan axborot va qonun bilan belgilangan 

boshqa cheklashlar bundan mustasnodir. Fikr yuritish va uni ifodalash erkinligi faqat davlat siri 

va boshqa sirlarga taalluqli bo‘lgan taqdirdagina qonun bilan cheklanishi mumkin”. 

O‘zbekiston Respublikasi Konstitutsiyasining 67-moddasida OAVlarning mustaqilligi 

davlat tomonidan kafolatlab berildi: “Ommaviy axborot vositalari erkindir va qonunga muvofiq 

ishlaydi. Ular axborotning to‘g‘riligi uchun belgilangan tartibda javobgardirlar. Senzuraga yo‘l 

https://doi.org/10.47390/A1342V3I4Y2023N02

qo‘yilmaydi”. Darhaqiqat, fuqarolik jamiyatini qurishda OAVlarning davlat senzurasidan xoli 

qilish, ular faoliyatida davlat aralashuvini minimallashtirish jamiyatda erkin fikrlash, axborot 

makonini kengayishiga olib keladi. Fuqarolar ommaviy axborot vositalarida, jumladan, 

televideniye va radio, matbuotda oʻz fikrlarini erkin bayon qilishi, soʻzlashi mumkin.  

O‘zbekiston Respublikasi Konstitutsiyasiga kiritilgan bu moddalar xalqaro huquq 

normalariga to‘g‘ri keladi. BMT tomonidan qabul qilingan “Inson huquqlari umumjahon 

Deklaratsiyasi”ning 19-moddasida “Har bir inson e’tiqod erkinligi va uni erkin ifoda qilish 

huquqiga ega; bu huquq hech bir to‘siqsiz o‘z e’tiqodiga amal qilish erkinligini hamda axborot 

va g‘oyalarni har qanday vosita bilan, davlat chegaralaridan qat’i nazar, izlash, olish va tarqatish 

erkinligini o‘z ichiga oladi”. Har bir fuqaro erkin axborot olish va tarqatish huquqiga ega. Ammo, 

O‘zbekiston Respublikasi Konstitutsiyasining 29-moddasiga ko‘ra amaldagi konstitutsiyaviy 

tuzumga qarshi qaratilgan axborot va qonun bilan belgilangan boshqa cheklashlar bundan 

mustasnodir. 

Fikr yuritish va uni ifodalash erkinligi faqat davlat siri va boshqa sirlarga taalluqli 

bo‘lgan taqdirdagina qonun bilan cheklanishi mumkin. Bu haqida ”Ommaviy axborot vositalari 

to‘g‘risida”gi qonunning 6 moddasiga asosan: 

1. O‘zbekiston Respublikasining mavjud konstitutsiyaviy tuzumini, hududiy 

yaxlitligini zo‘rlik bilan o‘zgartirishga da’vat qilish; 

2. urush, zo‘ravonlik va terrorizmni, shuningdek diniy ekstremizm, separatizm va 

aqidaparastlik g‘oyalarini targ‘ib qilish; 

3. davlat siri bo‘lgan ma’lumotlarni yoki qonun bilan qo‘riqlanadigan boshqa sirni 

oshkor etish; 

4. milliy, irqiy, etnik yoki diniy adovat qo‘zg‘atuvchi axborot tarqatish; 

5. agar qonunda boshqacha qoida nazarda tutilmagan bo‘lsa, giyohvandlik vositalari, 

psixotrop moddalar va prekursorlarni targ‘ib qilish; 

6.  pornografiyani targ‘ib etish; 

7. qonunga muvofiq jinoiy va o‘zga javobgarlikka sabab bo‘ladigan boshqa 

harakatlarni sodir etish maqsadida foydalanilishiga yo‘l qo‘yilmaydi. 

8. Ommaviy axborot vositalari orqali fuqarolarning sha’ni va qadr-qimmatini yoki 

ishchanlik obro‘sini tahqirlash, shaxsiy hayotiga aralashish taqiqlanadi. 

9. Prokuror, tergovchi yoki surishtiruvchining yozma ruxsatisiz surishtiruv yoki 

dastlabki tergov materiallarini e’lon qilish, muayyan ish bo‘yicha sud qarori chiqmasdan turib 

yoki sudning qarori qonuniy kuchga kirmay turib, uning natijalarini taxmin qilish yoxud sudga 

boshqacha yo‘l bilan ta’sir ko‘rsatish taqiqlanadi [3]. 

O‘z navbatida davlat ham ommaviy axborot vositalarini qo‘llab quvvatlaydi. Bu haqida 

qonunning 5-moddasiga asosan: “Davlat ommaviy axborot vositalarining faoliyati va 

axborotdan foydalanish erkinligini, mulk huquqini, davlat organlarining g‘ayriqonuniy 

qarorlaridan, ular mansabdor shaxslarining g‘ayriqonuniy harakatlaridan (harakatsizligidan) 

himoya qilinishini kafolatlaydi. Ommaviy axborot vositalarining faoliyatiga to‘sqinlik qilish 

yoki aralashish taqiqlanadi”. Shuningdek, 2018-yilgi qonunga kiritilgan o‘zgartishga asosan 

davlatning OAVni qo‘llab quvvatlashiga doir faoliyat doirasi kengaytirildi. Bular quyidagilar: 

➢ soliqlar hamda boshqa majburiy to‘lovlar va tariflar bo‘yicha imtiyozlar hamda 

preferensiyalar berish; 

➢ davlat subsidiyalari, davlat grantlari va davlat ijtimoiy buyurtmalari tizimi orqali 

moliyaviy qo‘llab-quvvatlash; 

➢ moddiy-texnika bazasini mustahkamlash bo‘yicha kompleks chora-tadbirlarni 

ishlab chiqish va amalga oshirish; 

➢ tahririyatlar xodimlarini ijtimoiy qo‘llab-quvvatlash; 

➢ ommaviy axborot vositalarini qo‘llab-quvvatlash jamg‘armalari faoliyatini tashkil 

etish; 

➢ tahririyatlar xodimlarini tayyorlashga, qayta tayyorlashga va ularning malakasini 

oshirishga ko‘maklashish. 

Ommaviy axborot vositalarini davlat tomonidan qo‘llab-quvvatlashdan ommaviy 

axborot vositalarining mustaqil kasbiy faoliyatini cheklab qo‘yish uchun foydalanilishi mumkin 

emas. 

Yuqorida ta’kidlangan qonunda ommaviy axborot vositasining davlat hokimiyati va 

boshqaruvi organlari va boshqa tashkilotlar, fuqarolar bilan munosabatlari, ular faoliyatiga 

doir ma’lumotlarni qo‘lga kiritishi, uni yoritishga doir jarayonlar ham tartibga solinib, huquqiy 

asoslab qo‘yildi. Jumladan, ommaviy axborot vositasi davlat hokimiyati va boshqaruvi organlari 

faoliyati to‘g‘risida axborot olishga doir so‘rov bilan ularga og‘zaki yoki yozma shaklda (shu 

jumladan elektron hujjat shaklida) murojaat etish huquqiga ega. 

Ommaviy axborot vositasining davlat hokimiyati va boshqaruvi organlari faoliyati 

to‘g‘risida axborot olishga doir, shuningdek mansabdor shaxslarning intervyusini tashkil etish 

to‘g‘risidagi so‘rovi ko‘pi bilan yetti kun muddatda ko‘rib chiqiladi. 

Agar ommaviy axborot vositasining so‘rovini ko‘rib chiqish davlat hokimiyati va 

boshqaruvi organlarining vakolatlari jumlasiga kirmasa, so‘rov so‘ralayotgan axborotni taqdim 

etish o‘zining vakolatiga kiritilgan organga ro‘yxatdan o‘tkazilgan kundan e’tiboran uch ish kuni 

ichida yuboriladi, ommaviy axborot vositasi esa bu haqda xabardor qilinadi. 

So‘rov rad etilgan taqdirda, ommaviy axborot vositasiga asoslantirilgan javob 

yuboriladi[3]. 

So‘z erkinligini ta’minlash-fuqarolik jamiyatini qurishning muhim omili ekanligi 

Prezidentimiz Sh.M.Mirziyoyev siyosatining muhim tarkibiy qismi hisoblanadi. 

Davlatimiz rahbari BMTning 75-sessiyasida so‘zlagan nutqida jamiyatimiz va 

davlatimizning iqtisodiy, ijtimoiy, siyosiy hayotida amalga oshirilayotgan keng ko‘lamli 

islohotlar, chora-tadbirlar natijasida yangi O‘zbekiston shakllanayotganligini alohida ta’kidladi. 

Bugungi kunda mamlakatimizda demokratik o‘zgarishlar ortga qaytmaydigan tus olganligini 

qayd qildi. Oxirgi Parlamentga o‘tkazilgan saylovlar aholi va partiyalarning siyosiy faolligi, 

fuqarolik jamiyati institutlarining roli, ommaviy axborot vositalarining ta’siri oshgannini 

namoyish etganligiga alohida to‘xtalib o‘tdi [4]. Darhaqiqat, davlat rahbarining OAVlarni 

jamiyat dardini aytadigan minbarga aylantirish borasidagi olib borayotgan islohotlari 

markazida so‘z erkinligi masalasi turadi.  

Bu borada Prezidentimiz Sh.Mirziyoyev: “Jonajon O‘zbekistonimiz o‘z taraqqiyotining 

yangi va muhim bosqichiga qadam qo‘yayotgan hozirgi davrda media sohasi vakillari — 

jurnalist va muharrirlar, rejissyor va operatorlar, blogerlar, teleradio kanallar, gazeta va 

jurnallar, nashriyot va bosmaxona xodimlari Vatanimizning demokratik qiyofasini 

shakllantirish, uni dunyoga tarannum etishga beqiyos hissa qo‘shib kelayotganini el-yurtimiz 

yaxshi biladi va yuksak qadrlaydi” [1]. 

O‘zbekistonning odil fuqarolik jamiyatini qurish kabi asosiy strategik maqsadlarini 

ro‘yobga chiqishi bevosita jamoatchilik nazoratining qanchalik rivojlanganligi darajasi bilan 

belgilanadi. Jamoatchilik nazoratining eng ta’sirchan vositasi bu OAVlar faoliyatining erkinligi 

amaliy hayotda to‘la aks etishi jarayoni bilan chambars bog‘liq.  

Prezidentimiz Sh.Mirziyoyev erkin fuqarolik jamiyati fuqarolari uchun axborot va so‘z 

erkinligi sohasida qulay shart-sharoit, imkoniyatlar yaratish, ularning davlat hokimiyati va 

boshqaruv organlari, mansabdor shaxslar faoliyati ustidan jamoatchilik nazoratini amalga 

oshirishdagi roli va ta’sirini kuchaytirishni muhim ustuvor vazifa ekanligini qayd qilib o‘tadi: 

“Eng muhimi, barcha darajadagi rahbar mutasaddilar zamon talablari bilan hisoblashgan holda 

ishlashiga toʻgʻri keladi. Oʻzining bilim va salohiyatiga, ishchanlik fazilatlariga ishongan rahbar, 

tanqiddan qoʻrqmay, ommaviy axborot vositalari bilan hamkorlikni xalq bilan muloqotning 

samarali vositasi deb biladi. Aslida bunday muloqot, taraqqiyotimizni taʼminlaydigan eng 

asosiy omillardan biridir” [1]. Shuningdek, Prezidentimiz tomonidan keyingi paytlarda 

mamlakatimizda ommaviy axborot vositalarining hayotimizda amalga oshirilayotgan ijobiy 

oʻzgarishlar haqida tahliliy faoliyati oshib borayotganligi, bunday tendensiya islohotlarimiz 

samarasini oshirishga, jamoatchilik nazoratini, fuqarolarimizning ijtimoiy faolligini 

kuchaytirishga xizmat qilishi ta’kidlandi. 

Darhaqiqat, mamlakatimiz yangi taraqqiyot bosqichiga koʻtarilayotgan, ochiqlik va 

oshkoralik, soʻz va fikr erkinligi hayotimiz mezoniga aylanib borayotgan hozirgi paytda bu 

masʼuliyat yanada kuchaymoqda.  Prezidentimizning soha xodimlariga yo‘llagan bayram 

tabrigidan kelib chiqib, OAVlar oldida eng muhim vazifalar turibdi:  

1. Bugungi kunda dunyo shiddat bilan oʻzgarmoqda. Aholiga tezkor va ishonchli axborot 

yetkazib berish soha xodimlariga alohida mas’uliyat yuklaydi.  

2.  Barcha sohalarda axborot olish va uni yetkazish, taʼsirchan jamoatchilik fikrini 

shakllantirish zarurati. Ommaviy axborot vositalari xalq bilan muloqotning samarali vositasiga 

aylanishi lozim. 

3. Axborot maydonidagi turli bahs va tortishuvlar, avvalo haqqoniylik va xolislik 

tamoyillariga asoslanishi, qonun doirasida boʻlishi, shaxsiy xusumatga, soxta obroʻ orttirish 

vositasiga aylanib ketmasligi, inson shaxsi va shaʼnini tahqirlashdan yiroq boʻlishi, bunday 

salbiy holatlarga bizning mediamaydonimizda oʻrin boʻlmasligi kerak. 

4. OAV lar faoliyatida ochiqlik va oshkoralik, soʻz va fikr erkinligi ular ishining asosiy 

ko‘rsatkichlaridan biri bo‘lishi lozim. 

Xulosa qilib aytganda, bugungi yangi O‘zbekistonda matbuot va ommaviy axborot 

vositalarining rivojlanishi uchun so‘z erkinligining huquqiy asoslari yaratilgan. Ommaviy 

axborot vositalari mustaqilligi va so‘z erkinligini ta'minlash hamda davlat organlari va 

tashkilotlari axborot xizmatlari faoliyatini rivojlantirish bo‘yicha yangi O‘zbekistonda yangi 

tizim yaratildi. 

